2. atala: beste zenbait pertzepzio

2.3. BESTEAK HAUTEMATEA

Ingurunea ondo hautemateak baldintzatzen du gizakiok ingurunearekiko
egokitzea. Baina, hautemate-prozesuari dagokionez, ez da berdin gertatzen
hautematen duguna beste pertsona bat denean edo objektu bat denean. Zertan
desberdintzen dira bi pertzepzio horiek? Alde batetik, hautemana den
pertsonak, aldi berean, hauteman egiten du. Beraz, litekeena da pertsona
horrek atsegin izateko ahaleginak egitea, eta objektuen kasuan, berriz, ez da
hala gertatuko. Bestetik, besteen pertzepzioa prozesu dinamikoa da: bai
hautematen duen pertsonak eta bai hautemana denak badituzte motibazioak,
asmoak, helburuak, itxaropenak, bizipenak, e.a., eta horrek guztiak eragina du
haien arteko harremanean.

Esaterako, larunbat gauean modan dagoen dantzaleku batera joango
bagina eta pertsona bat hurbilduko balitzaigu mintzatzeko asmoz, nola
erantzungo genioke? Harritu egingo ginateke ala ekintza hori normaltzat
hartuko genuke? Erantzungo al genioke? Isilik geratuko al ginateke? Deseroso
sentituko al ginateke? Berarekin hitz egiteko gogorik ez dugula esango al
genioke? Faktore edo aldagai batzuek baldintzatzen dute galdera horiei guztiei
ematen diegun erantzuna. Ondoren saiatuko gara aldagai horiek aztertzen.

Gerturatzen zaigun pertsona baten pertzepzioa, hasteko, pertsona
horren egoera animikoari buruz egiten dugun balorazioaren araberakoa izango
da. Balorazio hori egiten da pertsonaren aurpegia eta beste zenbait gorputz-
zeinu behatuaz. Horrenbestez, hurbiltzen zaigun pertsona hori urduri, triste, alai
edo euforiko dagoen, horren arabera aldatu egiten da hari ematen diogun
erantzuna.

Bigarrenik, pertsona horri buruz iritsi zaigun informazioa jaso eta inpresio
edo irudi koherente bat osatzen saiatzen gara; kontuan izaten ditugu itxura
fisikoa, janzkera, hizkera eta erakargarritasuna.

Hirugarrenik, saiatzen gara pertsona horren jokabidea ulertzeko
zergatiak edo kausak aurkitzen: dantzalekuan geundelako gerturatu da, baina,
beste edonon bageunde, ez litzateke hurbilduko; beti horrela jokatuko lukeen
pertsona bat da...

Azkenik, gure esperientzietatik ateratako ondorioek, gure eskarmentuak
alegia, zeresana izango dute gure erantzunean. Esaterako, eskarmentua
funtsezkoa izango da aurrez aurre dugun pertsonak guri lapurtzeko asmoa ote
duen iragartzeko.

Laburbilduz, pertsona batek beste batekin lehenengo aldiz topo egiten
duenean, besteari buruz ahalik eta informazio gehien bereganatzen saiatzen
da, bestea zer pertsona mota den, zer ezaugarri dituen eta zer asmo dituen
jakiteko. Informazio horri guztiari esker, modu batera edo bestera erantzungo
du: pertsona interesgarria bada, harengana hurbildu eta berba egingo dio,
haren estatusera egokituko da; interesik gabekoa iruditzen bazaio, saihestu

egingo du; eta arriskutsua iruditzen bazaio, harengandik urrunduko da (De
Elena eta Arana, 1997).

Besteak hautemateko prozesua aztertzen zuten garai bateko ikerketek
ez zuten kontuan hartzen hautemailearekin loturiko aldagaiak, hala nola,
nortasuna, egoera animikoa, eskarmentua, motibazioa... Baina egoera hori
aldatu zen Bruner-en ekarpenari esker, berak sortu baitzuen New Look in
Perception korrontea (1958). Korronte horrek aldarrikatu zuen hautemate-
prozesua ordura arte uste zen baino dinamikoagoa eta funtzionalagoa dela.
Hau da, hautemaileak ez du modu pasiboan hautematen, berak ere parte
hartzen du modu aktiboan (Moya, 1999).

Pertsonen pertzepzioaren inguruko gaiari argia ekarri dion bigarren
korrontea Transakzionalismoa da;, korronte horrek, hain zuzen ere, pertsonen
ikaskuntza-prozesuei eta iraganeko esperientziei ematen dio funtsezko papera.

Azken hamarkadetan, besteak hautemateko prozesuan eragina duten
aldagaiak aztertu dituzte adituek, eta honako sailkapena hau osatu dute (Moya,
1999):

A) Hautemailearen baitako aldagaiak. Pertsonen pertzepzioaren inguruko
lehenengo ikerketetan, hautemaile onak eta txarrak bereizten ziren;
alegia, defendatzen zen subjektu batzuek beti zehatz eta ondo
hautematen zutela, eta beste batzuek, berriz, beti gaizki. Baina, New
Look korronteari esker, uste hori baztertu zen, eta frogatu zen
hautemailearen  beharrak, arrazoibideak, baloreak, helburuak,
nortasunak eta itxaropenak eragina dutela besteen pertzepzioan
(Shower eta Cantor, 1985), eta, modu horretan, pertsona bat bere
aurreko esperientziak eta ikaskuntzak eraginik zenbaitetan epaile ona
eta zenbaitetan epaile txarra izan litekeela.

B) Hautemana den pertsonarekin zerikusia duten aldagaiak: animaliek edo
objektuek ez bezala, pertsonek manipulatu dezakete behatzailearengan
eragiten duten inpresioa. Hautemana den pertsonak, batzuetan
kontzienteki eta besteetan inkontzienteki, hautemailearen pertzepzioa
kontrolatu eta bideratu nahi izaten du haren onespena lortzeko, irabazi
materialak eskuratzeko, autoestima sendotzeko... (Schlenker eta
Weigold, 1992). Inpresio ona emateko ahaleginean, benetakoak ez diren
ezaugarri edo tasunak aurkez ditzakegu, edo ezaugarri batzuk
azpimarratu eta besteak ezkutatu. Dena dela, pertsona batzuk
trebeagoak dira besteengan sortarazten duten inpresioa maneiatzen, eta
beste batzuk, berriz, baldarragoak, eta trebetasun horrek baldintzatuko
du norberaren aurkezpenaren sinesgarritasuna.

Esaterako, zeinuen bidezko hizkuntza funtsezkoa da pertsona baten
inpresioa eratzean. Pertsona baten begiradak eta gorputz-keinuak
argibide ugari eskaintzen digute pertsona hori balio esteko. Adibidez, lan-
elkarrizketa batean, lan bila dabilen pertsonak kanporakoia dela esaten
badigu baina elkarrizketa osoan zehar lurrera begira egon bada eta

gorputza uzkurturik izan badu, ondorioztatuko dugu lotsatia dela eta
gezurretan aritu dela.

C) Hautemate-egoerarekin zerikusia duten aldagaiak. Atal honetan, honako
aldagai hauek ikertu dira gehien :

zgs Lehentasun- eta berritasun-efektuak. Pertsona bati buruz
eraikitzen dugun inpresioan, pertsona horrekin topo egitean jaso
dugun lehen informazioak ala azkenak eragin gehiago ote duen
aztertu da. Ikerketen emaitzek lehentasun-efektuaren
nagusitasuna azpimarratzen dute. Esate baterako, pertsona bat
deskribatzeko sei adjektibo erabiltzen baditugu, lau positibo eta bi
negatibo, adjektibo negatiboak non ematen ditugun (hasieran edo
bukaeran) baldintzatuko du pertsona horri buruz besteek
eraikitzen duten inpresioa (Ash, 1945).

% Informazio positiboa eta informazio negatiboa. Frogatu izan da
pertsona bati buruzko inpresio-eratzean subjektu horri buruzko
informazio negatiboak informazio positiboak baino gehiago
eragiten duela (Moya, 1999), eta ondorioztatu da inpresio
negatiboak aldatzea oso zaila dela.

2.3.1. Helburua

Praktika honen helburua da aztertzea nola eratzen dugun beste
pertsonei buruzko inpresioa.

2.3.2. Metodoa
2.3.2.1. Subjektuak

Aztertu nahi dugun fenomenoa argi eta garbi ager dadin, 30 subjektu
beharko ditugu. Funtsezkoa izango da subjektuek gaia ez ezagutzea, praktika
ongi irten dadin. Komeni da subjektu-taldea homogeneoa izatea: adina,
ikasketak, maila sozio-ekonomikoa...

2.3.2.2. Tresnak

Gizonezko gazte baten argazkia eta guztiz desberdinak eta aurkakoak
diren bi istorio erabiliko ditugu.

2.3.2.3. Prozedura

30 subjektuko taldea hiru azpitaldetan banatuko dugu, 10 subjektukoa
bakoitza. Ondoren, gizon gazte baten argazkia erakutsiko diegu hiru taldeei
(hirurei bera), eta gizon horri buruzko istorio positibo bat irakur araziko diogu
lehenengoari, bigarrenari, istorio negatibo bat, eta hirugarrenari, argazkia soilik
aurkeztuko diogu, hots, azken taldea kontrol-taldea izango da, eta ez du
istoriorik izango. Ondoren, subjektuek, banaka, argazkiko pertsonaren
nortasunari buruzko deskribapen labur bat idatzi beharko dute.

Subjektuek erantzuna idatzi eta gero, esperimentugileak orri guztiak
bilduko ditu. Ondoren, esperimentugileak deskribapenetan agertzen diren
adjektiboak, hiru kategoriatan sailkatu beharko ditu: positiboak, neutroak eta
negatiboak (12. eranskinean agertzen den taularen bidez). Azkenik, emaitzak
arbelean jarri eta ondorioak aterako dira.

Eranskin 9: gizonezko gaztearen argazkia.

Eranskin 10: argazkiko subjektuari buruzko istorio positiboa

Argazkiko mutila albiste izan da azken astean. Denbora libre gutxi badu ere,
oporraldiak aprobetxatzen ditu pailazoz mozorrotu eta minbizia duten eta ospitalean
dauden haurrak animatzeko. Berarentzat ez dago haurren irria baino gauza
handiagorik. Maleta batean mozorroa eta haurrak animatzeko tresnak sartu, autoan
ospitalera joan eta gelaz gela ibiltzen da.

Eranskin 11: argazkiko subjektuari buruzko istorio negatiboa.

Argazkiko mutila albiste izan da azken astean. Gazteagoa zelarik auzoko kideekin
autoak ostu eta autoak apurtzen dibertitzen zen. Noiz edo noiz bizilagunen baten
etxean sartu, eta haiek itzuli bitartean han geratzen ziren, telebista ikusten, jateko eta
edateko zegoen guztia amaitu arte. Duela gutxi, gasolindegi batean lapurretan ari zela,
gasolindegiko langilea hil zuen. Egun gutxitara, atxilotu eta espetxean sartu dute.
Egindakoaz ez dela damutzen aitortu du.

Eranskin 12: Talde esperimentalen eta kontrol taldearen erantzunak erregistratzeko
taula

Adjektiboak 1. taldea 2. taldea Kontrol-taldea

Positiboak

Neutroak

Negatiboak

49




